
వీరిచాటుపద్యములు పరశ్శతముగా నున్నవి. మచ్చునకుఁ గొన్నిమాత్ర ముదాహరించెదను. వేంకటగిరిప్రభువులు వాని నన్నిటిని ముద్రింతురుగాక!



చ. కదనమె బొమ్మరిల్లు చెలికత్తెలు వీరజయాంగనామణుల్

    మదకరిమస్తకుంభముల మాటికి దొంతులు సంగరస్థలిన్

    గుదిగొని పడ్డరాహుతుల క్రోపులు గుజ్జనగూళ్ళు బాపురే

    పొదలెడు రాయరాపు ననపోతని ధర్మని ఖడ్గపుత్రికిన్.

ఉ. మత్తుఁడు కూర్మరాజు విషమత్తుఁడు నాగవిభుండు మిక్కిలిన్

    మత్తుఁడు సూకరాధిపుఁడు మత్తగజంబులు తిండిపోతు లీ

    తొత్తడికాఁపురంబు తులఁదూఁగ దటంచును రత్నగర్భ నీ

    పొత్తుల నీభుజాబలము పొందెనపో యనపోతభూవరా!

శా. ఏమీ శేషుఁడ? ఏమి నారద; ముదం బేపారునా? తొంటి ని

    శ్రామంబేమియు లే; దదేమి? ససిమీఱన్ రావుసింగాంకుఁ డు

    ద్దాముప్రౌఢి జయింప సోమకులగోత్రాధీశ్వరుల్ జోగులై

    భామల్ దామును బాములన్ వెదకఁగా బాతాళమున్ దూఱితిన్.

చ. కుదురుగ మిమ్ముఁ గొల్చి వెలుగోటిపురీంద్ర! కొమారతిమ్మ! నిన్

    గదియఁగ నగ్రహారములు కైకొనఁజూతురు భూసురోత్తముల్

    బెదరక నీకరాసిహతిఁ బెల్కురి వైరులు పోయి యూర్వశిన్

    గదిసి కుచాగ్రహారములు కైకొనఁజూతు రదేమి చిత్రమో!

ఉ. రంగపనేనియబ్బనృపరత్నము గోపనృపాలుధాటికిన్

    సంగరరంగభూములను శాత్రవకోటులు నిల్వలేక సా

    రంగముఖీలలామలను రాజ్యతురంగకవీంద్రసంపదల్

    సంగతి నప్పనం బొసఁగి శైలములన్ విహరింతు రెప్పుడున్.

		 ఈ పేజీలో చివరి మార్పు 24 జనవరి 2021న 04:36కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

